
რეზონანსი

"ყველანი ადამიანები ვართ, მაგრამ ყველანი არ ვართ პრემიერები"/ვახტანგ ძაბირაძე კვირიკაშვილის გადადგომას ჯერ არ პროგნოზირებს (რეზონანსი)

ავტ. თიკო ოსმანოვა

 ინტერვიუ ვახტანგ ძაბირაძესთან

"ქართული ოცნება" მაინცდამაინც პროგნოზირებადობით არ გამოირჩევა. ღარიბაშვილი, რომელმაც 2 წლის წინ საზოგადოებას ანგარიში ჩააბარა და მთელი რიგი სამომავლო გეგმები დასახა, ზუსტად 2 დღეში თანამდებობიდან გადადგა. ასეთი მოულოდნელობები ხდება ხოლმე, მაგრამ ლოგიკას თუ გავყვებით, ხელისუფლების ცვლილება არ უნდა მოხდეს", - ამბობს "რეზონანსთან" საუბრისას ანალიტიკოსი ვახტანგ ძაბირაძე, რომელიც თვლის, რომ მიმდინარე პერიოდში პრემიერის გადადგომა მოსალოდნელი არ არის, რადგან  ასეთი ცვლილება არც ქვეყანას და არც ხელისუფლების ვერტიკალს არაფერს მისცემს. ძაბირაძე ამბობს, რომ თუ  პრემიერის გადადგომა მოსალოდნელია ეს მხოლოდ გაზაფხულზე მოხდება.

ვახტანგ ძაბირაძის აზრით, ხელისუფლების იმიჯს საგრძნობლად ლახავს გამოუძიებელი საქმეები, რომლებშიც შედეგი ვერ დგება. მათ შორის ხანძრებთან დაკავშირებული გამოძიებები, როცა ბოლომდე   გაურკვეველია ტრაგედიის მიზეზები.

 პოლიტოლოგი საუბრობს პარლამენტში განვითარებულ მოვლენებზეც.

„მესმის, რომ ყველანი ადამიანები ვართ, მაგრამ ყველანი არ ვართ პრემიერები. მას უნდა ცოდნოდა, რომ დაპირისპირება იქნებოდა. არ შეიძლება, ხელისუფლების უმაღლესი თანამდებობის პირმა ასეთი რამ გააკეთოს.“- ამბობს ვახტანგ ძაბირაძე.

მთავრობა თავს იტყუებს და პენსიას "ყინავს" (რეზონანსი)

ავტ. ნათია ლომიძე

2017 წლის განმავლობაში ნახტომისებურმა ინფლაციამ პენსიონერებისა და მათი ოჯახების შემოსავლების მსყიდველუნარიანობა მკვეთრად დააქვეითა. წელიწად-ნახევარია, რაც პენსიის რაოდენობა არ გაზრდილა და ეს ტენდენცია კიდევ გაგრძელდება. ამ პერიოდში სხვადასხვა მოხმარების ნივთზე, სურსათსა და სამედიცინო მომსახურებაზე მომატებული ფასები პენსიონერების მდგომარეობას ართულებს. იმისათვის, რომ ინფლაციის უარყოფითი ზეგავლენა მცირედით მაინც გაენეიტრალებინათ, პენსიის ოდენობა 2017 წელს დაახლოებით 10-15 ლარით უნდა გაზრდილიყო.

პენსიასა და მზარდ ინფლაციას შორის სხვაობაზე ამახვილებს ყურადღებას სტატისტიკოსი სოსო არჩვაძე. მისი თქმით, თუკი ინფლაციას საშუალო ტემპით დავთვლით, გამოგვდის პენსიის მსყიდველუნარიანობის, საშუალოდ, 6%-იანი შემცირება, ეს მხოლოდ ნომინალური მაჩვენებელია, სინამდვილეში კი 3 პუნქტით მეტია შემცირება. არჩვაძის აზრით, იმისათვის, რომ ინფლაციის გავლენა ცოტათი მაინც აღმოიფხვრას, პენსია ყოველწლიურად მინიმუმ 10 ლარით უნდა იზრდებოდეს.

"პენსია ფიქსირებული სიდიდეა და ინფლაცია მზარდია. თუ ინფლაციას საშუალო ტემპით დავთვლით, გამოგვდის საშუალოდ 6%-იანი შემცირება. ეს მინიმალურია, რადგან პენსიონერების სამომხმარებლო ხარჯებში იმ კომპონენტს უკავია მაღალი წილი, სადაც ფასები საშუალოზე მეტად მატულობს (ზოგიერთი სახის კვების პროდუქტი, სამედიცინო მომსახურება და სხვა). ამ ფონზე 6%-იანი შემცირება არის ნომინალური, ხოლო რეალურ განზომილებაში ეს შეიძლება დაახლოებით 2-3 პუნქტით მეტიც იყოს. ის განცხადებებიც, რომ ბაგა-ბაღებშიც დაწესდეს ფიქსირებული გადასახადი, აპირებენ შემოიღონ გარკვეული სახის ქონების გადასახადიც (მაგალითად, მანქანებზე) გროვდება და საკმაოდ ნეგატიურ დამოკიდებულებას იწვევს საზოგადოებაში. ასეთი გადაწყვეტილებით ზარალობენ პენსიონერები და არა მარტო ისინი. რთულია, ყველა მიმართულებით იზრდებოდეს ხარჯი, ძვირდებოდეს პროდუქცია და შემოსავლები იყოს ერთ ადგილზე", - ამბობს "ბიზნეს-რეზონანსთან"  სოსო არჩვაძე.
ფაროსანასთან ბრძოლა 2018 წლის უმთავრესი საკითხია (რეზონანსი)

იმ აზიურ ფაროსანასთან ბრძოლისათვის, რომელიც მოსავალს პირწმინდად ანადგურებს, სახელმწიფომ დამატებით 35 მილიონი ლარი გამოყო. ამ თანხით ახალი ტექნიკისა და პრეპარატების შეძენა მოხდება. მთელი ქვეყნის მასშტაბით განთავსდება 100 ათასზე მეტი ფერომონიანი ხაფანგი. გარემოს დაცვისა და სოფლის მეურნეობის მინისტრმა 2018 წლის სტრატეგია წარადგინა და სამომავლო გეგმებზე დეტალურად ისაუბრა.

მინისტრის თქმით, მსოფლიოში ფაროსანასთან ბრძოლის საუკეთესო პრაქტიკად ითვლება - "მოიზიდე და მოკალი!" ეს არის ერთ-ერთი მეთოდი, რომელსაც საქართველო აზიურ მავნებელთან საბრძოლველად მომავალ წელს გამოიყენებს.

„მოგეხსენებათ, აზიური ფაროსანა გავრცელებული იყო საქართველოს გარკვეულ ტერიტორიაზე. ეს იყო დასავლეთ საქართველოს რამდენიმე რეგიონი, თუმცა შემოდგომის პირზე მავნებელმა გადაინაცვლა მყუდრო ადგილებში და ეძებდა თბილ თავშესაფარს გამოსაზამთრებლად. იმის გამო, რომ საქართველოში აქტიურია ტრანზიტული მოძრაობა, ავტომობილები გახდნენ ფაროსანას გადამტანი, ამიტომაც აზიური ფაროსანა წლის ბოლოს უკვე საქართველოს თითქმის მთელ ტერიტორიაზე გვხვდებოდა. აქედან გამომდინარე, ფაროსანასთან ბრძოლის ახალი სტრატეგია მიმართულია მთელი ქვეყნის მასშტაბით", - აღნიშნა დავითაშვილმა.
საქართველოში ბიტკოინის მოპოვება ენერგოსექტორს განსაცდელს უმზადებს/გლდანში მდებარე თითქოს პატარა საწარმოს იმდენივე დენი სჭირდება, რამდენიც ზესტაფონის ფეროს და მისი "მადა" უსწრაფესად იზრდება (რეზონანსი)

ავტ. მარი ჩიტაია

საქართველოში ელექტროენერგიის მოხმარება მომდევნო 3 წელიწადში დაახლოებით 20%-ით მოიმატებს. მართალია, მიმდინარე პერიოდში დენის საყოფაცხოვრებო მოხმარებაც მატულობს, მაგრამ გადამწყვეტი გავლენა ამ შემთხვევაში არამწარმოებლური დარგების მოზღვავებამ იქონია, რაც ბოლო დროის ერთ-ერთი სერიოზული პრობლემაა როგორც საქართველოში, ასევე მსოფლიოს უამრავ ქვეყანაში. საქართველოში დენის მოხმარების მასშტაბური ზრდა უკავშირდება ბიტკოინის მოპოვების პროცესს, რომელიც მსხვილი ორგანიზაციიდან ლამის ოჯახებშიც შევიდა და ისრუტავს დაახლოებით იმდენივე ელექტროენერგიას, რაც გიგანტურ ქარხნებს საწარმოო პროცესისთვის სჭირდება.

როგორც ენერგეტიკოსი გია არაბიძე "ბიზნეს-რეზონანსთან" აღნიშნავს, ბიტკოინის საწარმოებლად მუხიანში მდებარე ერთ-ერთი ორგანიზაციისთვის ელექტროენერგიის მოხმარების დადგმული სიმძლავრე 50 მგვტ-ზე მეტია და საუბარი მიდის იმაზე, რომ ეს მაჩვენებელი 75 მგვტ-მდე გაიზარდოს (შესაძლოა, უკვე არის კიდეც ამდენი). ამ დროს ფეროშენადნობთა ქარხნის სიმძლავრე ზესტაფონში 75-80 მგვტ-მდეა.

"სოკოებივით იზრდება ბიტკოინების ქსელი საქართველოში. მხედველობაში არ მაქვს მხოლოდ კომპანია "ბიტფური", რადგან ბოლო დროს ელექტრონული ვალუტის დასამზადებლად აპარატურა სახლში აქვთ დამონტაჟებული და გარკვეულ მანიპულაციებს შინიდან გაუსვლელადაც აკეთებენ. მუხიანში არის ეს საწარმო და რამდენადაც ვიცი, მისი დადგმული სიმძლავრე 50 მგვტ-ზე მეტია და საუბარი მიდის იმაზე, რომ 75 მგვტ-მდე გაიზარდოს (შესაძლოა, უკვე არის კიდეც ამდენი). ამ დროს ფეროშენადნობთა ქარხანა ზესტაფონში 75-80 მგვტ-ის სიმძლავრისაა. გარდა ამისა, "ბიტფურის" მეორე დატა-ცენტრი გორშიც არსებობს. ამდენად, ერთ-ერთი მიზეზი, რის გამოც ელექტროენერგიაზე მოთხოვნა მატულობს, სწორედ ეს არის. ამას ემატება სახლებში განთავსებული დანადგარები მაინინგისთვის. სხვა საქმეა, რომ ორგანიზაცია არსებობს და პარალელურადაც სახლებშიც მუშაობენ უკვე. ზუსტად იმავე საქმეს აკეთებენ, რაც ბიტკოინის მწარმოებელ ორგანიზაციაში ხდება. უზარმაზარი ციფრული ოპერაციები უკვე საცხოვრებელი ბინებიდან ხორციელდება. „- განმარტავს არაბიძე.
საქართველო ცეცხლის ალში- ხანძარმა, სავაჭრო ცენტრებისა და ტყეების შემდეგ, სასტუმროებზე გადაინაცვლა (რეზონანსი)

ავტ. თიკო ოსმანოვა

 „რეზონანსის“ შენიშვნით, „სავაჭრო ცენტრებისა და ბაზრობების შემდეგ ხანძარი სასტუმროებშიც მძვინვარებს“. ბათუმის ლეოგრანდის შემდეგ ხანძარი „თბილისი რუმსშიც“ გაჩნდა, თუმცა ამ შემთხვევაში, სტუმრების ევაკუაცია დროულად მოხდა. წინასწარი ინფორმაციით, სასტუმრო „რუმსს“ თბილისში ცეცხლი მეხუთე სართულიდან გავრცელდა. კონკრეტულად, რამ გამოიწვია ხანძარი ამ ეტაპზე უცნობია.

 ასოციაცია „საშენი მასალები და მშენებლობა ფალსიფიკაციის გარეშე“ თავმჯდომარე ანზორ საკანდელიძის აზრით, გახშირებული ხანძრები უსაფრთხოების ნორმების არ არსებობით არის გამოწვეული. საკანდელიძე ამბობს, რომ საბჭოთა კავშირის დროს დადგენილი უსაფრთხოების ნორმები მშენებლობებისთვის ისე გააუქმეს, რომ ახალი არავის შეუმუშავებია, შესაბამისად, რამდენად უსაფრთხო  მასალით და როგორი სტანდარტით შენდება ახალი ნაგებობები, ამას არავინ აკონტროლებს.

გაურკვევლობა მერიასა და თბილისის გენგეგმაზე მომუშავე ჯგუფს შორის /"სითი ინსტიტუტი - საქართველო" მოულოდნელად 140 ათასი ლარით დაჯარიმდა (რეზონანსი)

ავტ. მარი ჩიტაია

თბილისის მერიამ თბილისის მიწათსარგებლობის გენერალური გეგმის დამტკიცებაზე უარი განაცხადა. საქმე იქამდეც მივიდა, რომ ჯარიმა დაეკისრა გენგეგმაზე მომუშავე ორგანიზაცია "სითი ინსტიტუტი - საქართველოს", რომელმაც, მერიის ინფორმაციით, ხარვეზი გონივრულ ვადაში არ გამოასწორა.

 თბილისის მერის მოადგილე ილია ელოშვილი, მერიის არქიტექტურის სამსახურის უფროს თემურ ბოლოთაშვილთან ერთად, ორგანიზაციის წარმომადგენლებს შეხვდა. საგანგებო შეხვედრაზე იმ შენიშვნებზე ისაუბრეს, რომლებიც დედაქალაქის ხელმძღვანელობას თბილისის განვითარების მთავარი დოკუმენტის მიმართ გააჩნია.

თბილისის მერის მოადგილემ, ხარვეზების გამოსწორებისა და დოკუმენტის დახვეწის მიზნით, ინტენსიური თანამშრომლობის მზადყოფნა გამოთქვა და დოკუმენტზე მომუშავე ჯგუფს გაწეული საქმიანობისთვის მადლობა გადაუხადა, თუმცა იქვე აღნიშნა, რომ თბილისის განვითარების სრულფასოვანი დოკუმენტის მისაღებად არსებული ხარვეზების გამოსწორება აუცილებელია.

"თბილისის გენერალური გეგმა არის ჩვენთვის ძალიან მნიშვნელოვანი დოკუმენტი თითოეული ჩვენგანისთვის, ქალაქის განვითარებისა და, რაც მთავარია, თბილისის სწორად განვითარებისთვის. დაჯარიმება მოხდა არსებული ხელშეკრულების ფარგლებში და მათ გამოსწორებისთვის 10-დღიანი ვადა მიეცათ. იმუშავებენ და წარმოადგენენ", - განაცხადა კახა კალაძემ.
დაჯარიმებასთან დაკავშირებით განმარტება გააკეთა "სითი ინსტიტუტი - საქართველოს" არქიტექტორმა, დოკუმენტის ერთ-ერთმა ავტორმა მერაბ ბოლქვაძემ. მან დაადასტურა, რომ თბილისის მერიის მიერ ორგანიზაციისთვის დაკისრებული ჯარიმა, ძირითადად, დოკუმენტის მე-6 ეტაპის ფარგლებში მუშაობას შეეხება.

 „რეზონანსის“ შენიშვნით, ამ ეტაპზე არქიტექტორი არ აზუსტებს, გენერალურ გეგმაზე მუშაობის მე-6 ეტაპი რას ეხებოდა და ეს ეტაპი კახა კალაძის მერად არჩევის შემდეგ დაიწყო თუ არა. დავით ნარმანიას მერობის პირობებში დოკუმენტმა საჯარო განხილვები გაიარა და საკრებულოში დასამტკიცებლად მზად იყო.

ამერიკელთა მომზადებული 9 ქართული ბატალიონი (რეზონანსი)

ავტ. ეკატერინე ბასილაია

აშშ-თურქეთს შორის დაპირისპირების ფონზე, რომელიც ბოლოს გაერო-ში იერუსალიმის საკითხზე თურქეთის რეზოლუციამ კიდევ უფრო გაამწვავა, რეგიონში ვაშინგტონის საიმედო პარტნიორად თბილისი რჩება, რაც იმას ნიშნავს, რომ შესაძლოა, საქართველოს მიმართ შეერთებული შტატების დაინტერესება და ფასი გაზარდოს და, პოლიტოლოგების შეფასებებით, დიდია ალბათობა, ქვეყნის ტერიტორიაზე ამერიკული სამხედრო კომპონენტების განთავსება მოხდეს. საერთაშორისო ურთიერთობების სპეციალისტ ნიკა ჩიტაძის თქმით, როდესაც დღეს მსოფლიო ცივი ომის გარკვეულ რეალიებს უბრუნდება, აშშ-ს კვლავ სჭირდება სამხედრო გააქტიურება მთავარი გეოპოლიტიკური მოწინააღმდეგის, რუსეთის გარშემო, რუსეთს კი უშუალოდ აშშ-ის საიმედო პარტნიორი საქართველო ესაზღვრება. ამიტომაც, მისი თქმით, დღის წესრიგში დგას ამერიკულ-ქართული სამხედრო მომზადების ერთობლივი ცენტრის შექმნა, რაც, სავარაუდოდ, 2018-2019 წლებში გაიხსნება, თუმცა ეს საკმარისი არ არის და კარგი იქნებოდა, საქართველო-აშშ-ის სტრატეგიული თანამშრომლობის ფარგლებში მოხდეს შეთანხმება, რომ ამერიკის სამხედრო ბაზა საქართველოში განთავსდეს.

აშშ-ის სამხედრო ბაზის განთავსებას გამორიცხავს უსაფრთხოების საკითხებში ექსპერტი ვახტანგ მაისაია, რადგან თვლის, რომ ასეთ შემთხვევაში რუსეთი საქართველოს გადაუვლის, თუმცა აცხადებს, რომ აშშ-მა "ჯაველინების" მოყიდვაზე უკვე თანხმობა განაცხადა, "ჯაველინებს" კი, ბუნებრივია, შემოჰყვებიან თავისი სამხედრო ინსტრუქტორები და საქართველოს ტერიტორიაზე ამერიკული სამხედრო ინფრასტრუქტურის ელემენტები იქნება განთავსებული.

„რუსეთის სამხედრო დოქტრინაში პირდაპირ წერია, რომ თუ ნატო ან ამერიკა რუსეთის საზღვრისპირა სივრცეზე სამხედრო ინფრასტრუქტურას განათავსებს, ეს პირდაპირ რუსეთის სუვერენიტეტის შებღალვად და სამხედრო საფრთხედ ჩაითვლება. რუსეთი საქართველოში კი არა, ბალტიისპირეთსა და სკანდინავიის სახელმწიფოებში შეჭრის გეგმას ავითარებს და ატარებს წვრთნებს და საქართველოში ამერიკული სამხედრო კომპონენტების განთავსება რომ მოხდეს, თემურ ლენგივით გადაივლის ჩვენს ტერიტორიაზე", - ამბობს მაისაია.
უკრაინის დილემა - ომი ან აფხაზურ-ცხინვალური "გამყინვარება" (რეზონანსი)

ავტ. ნინო ქეთელაური

"უკრაინის მხრიდან კონფლიქტის სამხედრო გზით გადაჭრის მცდელობის შემთხვევაში, რუსეთი აქტიურად და მასშტაბურად ჩაერთვება. საწინააღმდეგო ვარიანტი დაახლოებით აფხაზური (ან ცხინვალის) სცენარი იქნება", - აცხადებს ბრიგადის გენერალი, ანალიტიკოსი სამხედრო-პოლიტიკურ და უსაფრთხოების საკითხებში ამირან სალუქვაძე "რეზონანსთან" საუბრისას.

მისივე თქმით, რამდენიმე დღეა, კონფლიქტის ზონაში საარტილერიო სისტემებიდან, მათ შორის - რეაქტიული დანადგარებიდან, ცეცხლი იხსნება. უკრაინას ამ დაპირისპირების დროს შიდა სტაბილურობა, რეფორმები და ეკონომიკური აღმავლობა სჭირდება.

 გამოცემის კითხვას, რატომ ვერ მოხვდა საქართველოს ამერიკელთა მსხვილ რესიპიენტთა რიცხვში და რატომ მოუწია  საკმაოდ დიდი თანხის გადახდა ჯაველინებში ამირან სალუქვაძე  ასე პასუხობს:

„როცა ფრანგული კონტრაქტის შესახებ ინფორმაცია გაჟღერდა, მაშინ დავწერე, რომ თუ ამდენი რესურსი გვაქვს, სტრატეგიული პარტიორისგან გვეყიდა-მეთქი. სტრატეგიული პარტნიორობა ცალმხრივი არაა. ამერიკელები ფულს კარგად თვლიან. ეს ყველასათვის ცნობილია. შესაბამისად, როცა დაინახავენ, რომ შესყიდვებისას ამერიკის სამხედრო წარმოებას წავახალისებთ, თუნდაც მცირედით, ისინი თვითონ გამონახავენ ფონდებს, იაფფასიან კრედიტებს სამხედრო-ტექნიკური თანამშრომლობის გასაღრმავებლად“.- ამბობს სალუქვაძე.
ახალი თაობა

 დაპირისპირება „ქართულ ოცნებაში“/ თალაკვაძე, მდინარაძე, გეგიძე და ენუქიძე ახალ ფრაქციებზე ვერ შეთანხმდნენ

 „ახალი თაობის“ ცნობით, უშედეგოდ დასრულდა ფრაქციების ფორმირების შესახებ გამართული კონსულტაცია უმრავლესობის ლიდერთან. არჩილ თალაკვაძის   კაბინეტიდან გამოსულმა მდინარაძემ, გეგიძემ და ენუქიძემ მხოლოდ ის აღნიშნეს, რომ ახალი ფრაქციების რეგისტრირება უახლოეს მომავალში მოხდება. რაც შეეხება ფრაქციათა ზუსტ შემადგენლობას, გაზეთი წერს, რომ ეს საკითხი დღემდე ღიად რჩება.

 რატომ არ მივიდა ეპისკოპოსების ნაწილი პატრიარქის აღსაყდრებაზე(ახალი თაობა)
ავტ. შორენა მარსაგიშვილი

 25 დეკემბერს პატრიარქის აღსაყდრებიდან  40 წელი შესრულდა . ვარაუდი, რომ პატრიარქი კვირის წირვაზე გადადგებოდა არ გამართლდა. თუმცა საკვირაო წირვას 46  ეპისკოპოსიდან 4 არ დაესწრო. საზეიმო წირვაზე არ ყოფილან: მეუფე დიმიტრი, მეუფე პეტრე, მეუფე იაკობი და მეუფე ზენონი. გამოცემის თქმით, საპატრიარქოს წარმომადგენლებს  ეპისკოპოსთა მიუსვლელობის მიზეზი არ დაუკონკრეტებიათ, თუმცა კატეგორიულად გამორიცხეს რაიმე სახის უთანხმოება სინოდში. „ახალი თაობა“ საზეიმო წირვის შემდეგ  გამართულ საზეიმო ტრაპეზზეც წერს და საგანგებოდ აღნიშნავს ,რომ მიწვეულთა შორის გიგა ბოკერიაც იყო. გაზეთის ცნობით აღნიშნული  ინფორმაცია  „ანალიტიკოსმა  გოჩა მირცხულავამ გაავრცელა“. მირცხულავამ სოციალურ ქსელში დაწერა, რომ მიწვეულთა სიას პატრიარქმა პირადად სამი პირი დაუმატა და ამ სამ პირს შორის იყო გიგა ბოკერია. 
 კადიროვი საქართველოში შემოსაჭრელად ემზადება(ახალი თაობა)

ავტ. შორენა მარსაგიშვილი

 ინტერვიუ გიგლა ბარამიძესთან

 „ახალ თაობასთან“ ინტერვიუში გიგლა ბარამიძე ყურადღებას ამახვილებს 24 დეკემბერს  რუსულ მედიაში გამოქვეყნებულ რამზან კადიროვის ინტერვიუზე, რომელშიც კადიროვი ამბობს, რომ ისლამური სახელმწიფოს ტერორისტები საქართველოში იმყოფებიან და რუსეთზე გეგმავენ თავდასხმას. 

„იქნებ ახლა მაინც გამოხვიდეთ კეთილების გინების ხიბლიდან და ახლა მაინც იფიქროთ  საქართველოს უსაფრთხოების დაცვაზე“- მიმართავს ხელისუფლებას ბარამიძე.
 გიგლა ბარამიძე აკრიტიკებს  თბილისის ახალ მერსაც. რესპოდენტის თქმით, კალაძემ პატრიარქს გაუტოლა თავი და მოსახლეობას მიმართა ფანჯრები და აივნები საახალწლოდ მოერთოთ.

 „აივნების და ფანჯრების მორთვამდე  სახელმწიფომ უსაფრთხოებაზე უნდა იზრუნოს“.-   ფიქრობს  რესპოდენტი
  გელა ნიკოლაიშვილი:“ პოლიცია არც უნდა დავაჩმორით და არც უნდა გავათავხედოთ“(ახალი თაობა)

ავტ. ნონა ცაბაძე

 გელა ნიკოლაიშვილი პოლიციელთა საქმიანობაში გადაცდომების შესახებ საუბრობს და ამბობს, რომ თუკი რიგით სამართალდამცავებს მიუვათ მკაფიო პოლიტიკური მესიჯები, რომ ნებისმიერი გადაცდომის  შემთხვევაში იქნება შესაბამისი რეაგირება  გადაცდომები შემცირდება. გელა ნიკოლაიშვილი ზვიად რატიანის შემთხვევაზე საუბრისას ამბობს, რომ  ინციდენტზე გადაწყვეტილების მიღებისას ოქროს შუალედის არჩევაა საჭირო. საზოგადოებამ ზედმეტად სამართალდამცველები არც უნდა გააკრიტიკოს და ხელიც არ უნდა დააფაროს.  პოლიციელმა უნდა იცოდეს რომ  შეურაცხყოფის შემთხვევაში კი არ უნდა გაიქაჩოს „ეს მე როგორ გამიბედეო“ - მის ხელთარსებული სხვა საშუალებები გამოიყენოს, როგორიცაა: ბორკილების დადება, სასამართლოში წარდგენა, დაჯარიმება და ა. შ.  პოლიციელმა კარგად უნდა იცოდეს, როდის  როგორ იმოქმედოს.
 დავით ნემსაძე: „თავდაცვის სამინისტროში ნეპოტიზმი ჰყვავის“(ახალი თაობა)

ავტ. გულიკო ბალაძე

  ინტერვიუ დავით ნემსაძესთან

 სამხედრო უფლებადამცველი დავით ნემსაძე სამხედრო აკადემიის რექტორსა და თავდაცვის სამინისტროს გენერალური ინსპექციის თანამშრომლებს აკრიტიკებს.

 ნემსაძის თქმით, სამხედრო აკადემიის უფროსმა ზაზა ჯაფარიძემ, გამოგონილი რეორგანიზაციის მიზეზით სამსახურიდან მძღოლები დაითხოვა, მათ ნაცვლად კი საკუთარი კლასელი გვარად შავდათუაშვილი დანიშნა. ამავე ჯაფარიძემ აკადემიის კუთვნილი ტერიტორია საკუთარ მეგობარს საკალმახის  მოსაწყობად გადასცა. დავით ნემსაძე ამბობს, რომ ჯაფარიძესთან დაკავშირებით საქმეს  თავდაცვის სამინისტროს გენერალური ინსპექცია უკვე იძიებს და ის მზადაა მათთან თანამშრომლობისთვის, თუმცა  უწყებაში დაბარების შემთხვევაში ადგილზე არ მივა, რადგან გენერალური ინსპექციის თანამშრომლები არაერთხელ იყვნენ შემჩნეული დანაშაულის დაფარვასა და სხვა გადაცდომებში.

 ვახტანგ ძაბირაძე: „მრავალპარტიული  პარლამენტი უკეთესად მუშაობს ვიდრე სამ პარტიული“(ახალი თაობა)

ავტ. ნათია ხურცილავა

 ინტერვიუ ვახტანგ ძაბირაძესთან

 პოლიტოლოგი დადებითად აფასებს საარჩევნო ბარიერის 3%ზე დაწევას და ამბობს, რომ კარგი იქნება თუკი  3 პროცენტიანი ბარიერი მომავალშიც დარჩება და არა, მხოლოდ 2020 წლისთვის, რადგან ეს საქართველოს საშუალებას მისცემს უფრო მრავალფეროვანი პარლამენტი ჰყავდეს და პოლიტიკური სისტემა და  მიმდინარე პოლიტიკური პროცესი უფრო მყარი იყოს.

„ ჭრელი პარლამენტი ნიშნავს პოლიტიკური პროცესების ქუჩიდან პარლამენტში გადატანას. მართალია ეს კი არის დიდი თავის ტკივილი ყველასთვის, პირველ რიგში, ხელისუფლებისთვის, საზოგადოებისთვის, მაგრამ საბოლოო ჯამში, ეს  ქვეყნისთვის დადებითად მუშაობს, დადებითი ეფექტი აქვს“- ამბობს ძაბირაძე.

მირიან მირიანაშვილი: „მომავალი პოლიტიკური წელი საქართველოსთვის რევოლუციური ცვლილებების წელი იქნება“ (ახალი თაობა)
ავტ. მარიამ მჭედლიშვილი

 ინტერვიუ მირიან მირიანაშვილთან

 პოლიტოლოგი ამბობს, რომ მიხეილ სააკაშვილი როგორც პოლიტიკოსი უკვე დამთავრებულია და მის პოლიტიკურ მომავალზე საუბარი  წარმოუდგენელია. მირიან მირიანაშვილის თქმით, მომავალი წლიდან რუსეთის წინააღმდეგ  სანქციები სრულად ამოქმედდება და ეს  რუსულ პოზიციებს  საქართველოშიც  საგრძნობლად შეასუსტებს. მომავალი წელი საქართველოსთვისაც რევოლუციური იქნება, რუსეთი დათმობს აქაც საკუთარ პოზიციებს რადგან სანქციები ნიშნავს   ერთიანი ელექტრონული სისტემიდან ამოვარდნას, გადარიცხვების შეუძლებლობას, შესაბამისად რუსული საცეცების პარალიზებას.

